
Riżoluzzjoni tal-Parlament Ewropew dwar is-sitwazzjoni fil-Ġeorġja 

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar il-Ġeorġja, b'mod partikulari 
dawk tal-25 ta' Novembru 2007, tad-29 ta' Novembru 2007 u tal-5 ta' Ġunju 2008, 

– wara li kkunsidra r-riżoluzzjonijiet tiegħu dwar il-Politika Ewropea tal-Viċinat tal-15 ta’ 
Novembru 2007, dwar il-Politika ta’ l-UE aktar effettiva għall-Kawkasu tan-Nofsinhar 
tas-17 ta’ Jannar 2008 u dwar Approċċ Politiku Reġjonali għall-Baħar l-Iswed tas-17 ta’ 
Jannar 2008, 

– wara li kkunsidra l-Ftehima ta’ Sħubija u Koperazzjoni bejn il-Komunitajiet Ewropej u l-
Istati Membri tagħhom, min-naħa l-waħda, u l-Ġeorġja, min-naħa l-oħra, li daħlet fis-seħħ 
fl-1 ta' Lulju 1999,

– wara li kkunsidra l-Pjan ta' Azzjoni tal-Politika Ewropea tal-Viċinat approvat mill-Kunsill 
ta' Koperazzjoni bejn l-UE u l-Ġeorġja fl-14 ta' Novembru 2006,

– wara li kkunsidra r-riżoluzzjoni tal-Kunsill tas-Sigurtà tan-NU tal-15 ta' April 2008 li 
tappoġġja l-integrità territorjali tal-Ġeorġja u testendi il-mandat tal-Missjoni ta' 
Osservazzjoni tan-NU fil-Ġeorġja (UNOMIG) sal-15 ta' Ottubru 2008,

– wara li kkunsidra r-rakkomandazzjonijiet adottati mill-Kumitat għall-Koperazzjoni 
Parlamentari bejn l-UE u l-Ġeorġja fid-29-30 ta’ April 2008,

– wara li kkunsidra l-konklużjonijiet tas-26 ta’ Mejju ta’ l-investigazzjoni tal-Missjoni ta’ 
Osservazzjoni tan-NU fil-Ġeorġja dwar it-twaqqigħ ta’ ajruplan Ġeorġjan bla ekwipaġġ,

– wara li kkunsidra l-istqarrijiet tal-Presidenza f'isem l-UE,

– wara li kkunsidra l-Artikolu 103(2) tar-Regoli ta’ Proċedura tiegħu,

A. billi diversi prinċipji tal-liġi internazzjonali nkissru minħabba l-azzjonijiet militari tar-
Russja fil-Ġeorġja u billi s-sovranità tal-pajjiż iddgħajfet, 

B. billi għandu jitwaqqaf malajr mekkaniżmu internazzjonali biex il-paċi fiz-zoni ta' kunflitt 
tkun osservata u miżmuma,

C. billi l-infrastruttura tal-Ġeorġja ġarrbet danni kbar mill-azzjonijiet militari Russi u billi 
hemm bżonn ta' għajnuna umanitarja,

D. billi skont l-aħħar figuri tan-NU hemm 158 700 ruħ affettwati mill-kunflitt, li jinkludu 
daqs 128 700 persuni mill-Ġeorġja spustati internament,

E. billi l-kisba ta' politika imperjalista għar-Russja taffettwa b'mod negattiv anke l-ekonomija 

tagħha,

F. billi, fil-kuntest tar-rikonoxximent min-naħa tar-Russja tal-indipendenza tal-Ossezja tan-
Nofsinhar u tal-Abkazja, is-sitwazzjoni politika tal-Ossezja tat-Tramuntana u r-repubbliki 
post-Sovjetiċi l-oħra ssir vaga,

1. Itenni l-appoġġ sħiħ tiegħu għas-sovranità u l-integrità territorjali tal-Ġeorġja fi ħdan il-
fruntieri rikonoxxuti internazzjonalment tagħha;

2. Jikkundanna lir-Russja għar-rikonoxximent unilaterali u mhux ġustifikat tar-
rikonoxximent tal-indipendenza tal-Ossezja tan-Nofsinhar u tal-Abkażja u jisħaq li mhix 
se tirċievi appoġġ mill-opinjoni internazzjonali; jisħaq li dan ma jistax jitqabbel mar-
rikonoxximent ta' indipendenza tal-Kosovo;

3. Jisħaq li l-politika dwar il-ħarsien tad-drittijiet tal-minoranzi ma tista' tiġġustifika la firda 
u lanqas attentat biex jinbidlu l-fruntieri tal-Ewropa;

4. Jiddeplora l-okkupazzjoni tat-territorji ta' stat sovran mill-forzi armati tal-Federazzjoni 
Russa, peress li Gori, Khashuri, Akhalgori, Senaki, Poti, Zugdidi, Satchkhere u numru ta' 
villaġġi u kolonji oħra okkupati mill-forzi Russi huma barra z-zoni ta' kunflitt fil-Ġeorġja;

5. Jiddeplora l-imblukkar ta' awtostrada prinċipali fil-Ġeorġja, it-tqegħid ta' mini fuq 
pontijiet, bliet, toroq u bini, kemm militari kif ukoll ċivili, u l-qerda ta' infrastruttura u 
riżorsi naturali tal-Ġeorġja min-naħa tal-forzi Russi;

6. Jiddeplora l-fatt li l-azzjonijiet militari ttieħdu mir-Russja b'intenzjoni ċara li jinqerdu r-
rotot għall-ġarr taż-żejt u tal-gass mir-reġjun tal-Baħar Kaspju sa l-Ewropa, inklużi linji ta' 
pajpijiet, toroq, portijiet eċċ.;

7. Jistieden lir-Russja biex tissodisfa l-kundizzjonijiet tal-ftehima tal-waqfien mill-ġlied li 
ntlaħqet bejn il-partijiet u, filwaqt li t-truppi tagħha jibqgħu f'diversi bliet fil-pajjiż, tirtira 
minnufih lit-truppi tagħha lejn il-linji li kienu jinsabu fihom qabel ma beda l-ġlied;

8. Jistieden lir-Russja biex minnufih tneħħi mill-Ossezja tan-Nofsinhar il-lanċjamissili tal-
SS-21 u r-rokits li hija poġġiet fiż-żmien ta' l-invażjoni tal-Ġeorġja u li huma mmirati lejn 
it-territorju Ġeorġjan u lejn il-kapitali Tbilisi;

9. Jisħaq li kwalunkwe miżura ta' sigurtà addizzjonali għat-truppi taż-żamma tal-paċi li 
tittieħed wara l-irtirar tat-truppi Russi għandha tkun adottata mingħajr ma jkunu vjolati l-
fruntieri tal-Ġeorġja u l-integrità territorjali u mingħajr l-istabbiliment ta' kwalunkwe zona 
buffer;

10. Huwa konxju li l-kawża tal-kunflitt bejn ir-Russja u l-Ġeorġja hija l-politika barranija 
neo-imperjalistika tar-Russja: ix-xewqa li terġa tiddomina fuq it-"territorju mitluf", inter 
alia fil-Kawkasu t'isfel;

11. Jisħaq li r-Russja mhux biss qed timmira għall-Ossezja tan-Nofsinhar jew għall-Abkażja 
iżda wkoll għall-Ġeorġja, b'mod partikulari s-sezzjoni Ġeorġjana tal-linja tal-pajp Baku-
Ceyhan twila 249 kilometru;



PE410.816v01-00 4/5 RE\739940MT.doc

MT

12. Jistieden lir-Russja sabiex bla ebda dewmien twaqqaf kull qerda ta' konnessjonijiet ta' 
trasport ta' l-enerġija;

13. Jistieden lill-Kunsill, bl-għan li jkun sorveljat ir-reġim ta' waqfien mill-ġlied ibbażat fuq 
il-ftehima milħuqa bejn il-partijiet u li tkun sorveljata s-sitwazzjoni ta' sigurtà fir-reġjuni 
ta' kunflitt u madwarhom kif ukoll fil-bqija tal-Ġeorġja, biex tniedi missjoni ta' 
monitoraġġ tal-ESDP kompluta, li tinkludi r-reġjuni ta' kunflitt malajr kemm jista' jkun, u, 
sabiex tkun preparata t-triq għall-operat ta' monitoraġġ tal-ESDP, tissaħħaħ il-preżenza ta' 
l-UE fuq il-post fi ħdan l-uffiċċju tar-Rappreżentant Speċjali ta' l-UE (EUSR), inkluż it-
Tim ta' Sostenn fuq il-Fruntiera, permezz ta' tqegħid immedjat imma fuq żmien qasir, ta' 
esperti rilevanti ta' l-UE fil-Ġeorġja;

14. Jistieden lill-Kunsill u lill-Kummissjoni sabiex iqisu kwistjonijiet li għandhom x'jaqsmu 
mal-Ġeorġja bħala prijorita fir-relazzjonijiet bejn l-UE u r-Russja u biex jiddiskutu 
sanzjonijiet possibbli kontra r-Russja minħabba l-ġlied tagħha fil-Ġeorġja;

15. Jistieden lill-UE sabiex tistabbilixxi missjoni ta’ tiftix tal-fatti ad hoc għall-Ġeorġja sabiex 
tevalwa l-ħsara għall-infrastruttura u biex tqiegħed għajnuna umanitarja immedjata 
permezz ta' l-istrumenti ta' assistenza eżistenti rilevanti b'attenzjoni speċjali fuq ir-ritorn 
tar-refuġjati kif ukoll il-programmi ta' riabilitazzjoni fuq żmien twil sabiex l-infrastruttura 
meqruda tiġi ristawrata;

16. Jistieden lill-UE u lill-parteċipanti internazzjonali kollha sabiex jissospendu r-rabtiet 
regolari kollha mar-Russja, b'mod speċjali n-negozzjati dwar il-Ftehima bejn l-UE u r-
Russja dwar l-Isħubija u l-Koperazzjoni, u sabiex twaqqaf il-programmi ta' koperazzjoni 
bejn l-UE u r-Russja li huma ffinanzjati mill-UE, b'mod partikulari proġetti ta' sinifikanza 
militari jew taħt is-Seba' Programm ta' Qafas ta' l-R&D;

17. Jisħaq li l-Unjoni Ewropea ma għandiex tappoġġja l-affiljazzjoni tar-Russja ma' l-
Organizzazzjoni Dinjija tas-Saħħa;

18. Jesprimi l-kritika tiegħu dwar il-veto tan-NATO fuq il-kandidatura tal-Ġeorġja għas-
sħubija mal-organizzazzjoni, bl-argument li l-adeżjoni tal-Ġeorġja man-NATO terġa' 
tqajjem il-kunflitt fl-Abkażja u fl-Ossezja tan-Nofsinhar; jinnota li din ir-riżoluzzjoni 
kellha konsegwenzi politiċi negattivi estensivi;

19. Jistieden lill-investituri barranin u lill-partijiet interessati internazzjonali sabiex jirtiraw l-
interessi eżistenti u jiffriżaw investimenti ta' żmien twil fir-Russja fil-qasam ta' l-għarfien 
u tat-teknoloġija għolja;

20. Jistieden lill-Kummissjoni sabiex tipproponi ftehimiet ta' ffaċilitar tal-viżi u ta' 
riammissjoni mal-Ġeorġja talanqas ekwivalenti għal dawk għar-Russja;

21. Iqis li n-negozjati ta' l-UE mar-Russja dwar l-iffaċilitar tal-viżi għandhom jitwaqqfu;

22. Jistieden lill-Kummissjoni, biex bl-għan li jkun appoġjat il-funzjonament sod ta' l-
ekonomija tal-Ġeorġja, tippermetti lill-Ġeorġja tkompli tibbenefika mis-sistema ta' 
negozju GSP+ f'din l-emerġenza wara l-2009;

23. Jistieden lill-Kumitat Olimpliku Internazzjonali biex iħabbar kompetizzjoni ġdida biex jiġi 
deċiż liem pajjiż għandu jospita l-Logħob Olimpiku tax-Xitwa għall-2014, peress li l-
organizzazzjoni tal-logħob f'pajjiż li mhux demokratiku jista' jwassal għal ripetizzjoni tas-
sitwazzjoni fl-1980 meta l-Logħob Olimpiku f'Moska kien ibbojkotjat;

24. Jikkundanna l-istrateġija tal-politika barranija uffiċjali tar-Russja, li tinkludi "politika ta' 
appoġġ tal-kompatrijoti" mfassla biex tikkonsolida l-influwenza politika u ekonomika tar-
Russja fil-pajjiżi ex-Sovjetiċi, inter alia fl-Istati Membri ta' l-Unjoni Ewropea l-Latvja u l-
Estonja;

25. Jistieden lill-Kunsill u lill-Kummissjoni sabiex ikomplu bl-isforzi tagħhom biex jadottaw 
politika reali komuni rigward l-enerġija li, inter alia, tipprovdi għall-ħtieġa li jkunu 
ddiversifikati s-sorsi tal-provvista, filwaqt li jibqa kkunsidrat li r-Russja mhix fornitur 
affidabbli u tuża s-sorsi ta' l-enerġija u lil Gazprom bħala armi politiċi mmirati lejn l-Istati 
Membri;

26. Jistieden lill-Kunsill u lill-Kummissjoni sabiex jeskludu l-bini tal-linji ta' pajpijiet 
Nordstream mil-lista ta' proġetti strateġiċi ta' l-UE, minħabba r-riskju ta' dipendenza li kull 
ma jmur qed tikber fuq il-gass Russu ladarba l-proġett ġie implimentat u meta jitqisu l-
ispiża u l-perikli ambjentali u l-konklużjonijiet tar-rapport Libicki adottat mill-Parlament 
Ewropew;

27. Jistieden lill-Kummissjoni sabiex iħaffef l-isforzi għall-kostruzzjoni tal-linja ta' pajpijiet 
Nabucco, bħala l-alternattiva l-aktar serja għall-proġetti li sar impenn għalihom 
b'koperazzjoni mar-Russja li kollha potenzjalment iżidu d-dipendenza ekonomika u 
politika ta' l-Istati Membri ta' l-UE fuq ir-Russja;

28. Jaċċetta r-responsabilità li ma kienx kapaċi jevalwa s-sitwazzjoni fil-Ġeorġja u li ma 
poġġiex pressjoni fuq l-organizzazzjonijiet internazzjonali biex il-forzi għaż-żamma tal-
paċi Russi jinbidlu b'forzi għaż-żamma tal-paċi internazzjonali fir-reġjuni rilevanti;

29.  Jisħaq li l-Unjoni Ewropea għandha tkun il-parteċipant ewlieni fis-soluzzjoni tal-kunflitt 
bejn ir-Russja u l-Ġeorġja, filwaqt li tadotta pożizzjoni stretta u determinata; iqis li l-
penali għar-Russja ma jridx ikun ambigwu biex ma tikkontemplax li tirrepeti atti militari 
brutali simili;

30. Jagħti istruzzjonijiet lill-President tiegħu biex iressaq din ir-riżoluzzjoni lill-Kunsill, lill-
Kummissjoni, lill-President fil-kariga, lis-Segretarju Ġenerali tan-Nazzjonijiet Uniti, lill-
Organizzazzjoni għas-Sigurta u l-Koperazzjoni fl-Ewropa, lill-President u lill-Parlament 
tal-Ġeorġja, lill-awtoritajiet de facto ta’ l-Ossetia tan-Nofsinhar u l-Abħażia u lid-Duma 
Statali u lill-President tal-Federazzjoni Russa.


